Meddwl am Marc


Marc Pennod 3 adnodau 1-6  

Iacháu ar y Saboth

Byddai’n bosib i’r ychydig adnodau hyn fod yn olygfa o ffilm.  Mae’r olygfa’n dechrau mewn synagog a phawb  yn gwylio Iesu a’r dyn â’r llaw ddiffrwyth. Mae tensiwn yn codi wrth i Iesu roi’r dyn yn y canol fel gall pawb weld y wyrth oedd ar fin digwydd.  Daw mwy o densiwn oddi wrth y rhai sy’n ceisio ei gyhuddo am eu bod yn gwylio pob symudiad. 

“Roedd yn cael ei ______ ofalus gan rai i weld a fyddai’n iacháu’r

dyn ar y Saboth “ (adn 2 )

Maen dweud eto eu bod yn “edrych am unrhyw esgus i’w gyhuddo.” (adn 2) Mae Iesu yn y canol yn gwybod beth fydd yr iacháu yn arwain ato.  Bydd yn dod ag e gam yn nes at y groes.
Cwestiwn: Pam oedd Iesu’n dewis iacháu dyn ar y Saboth? (Darllenwch Marc 2 adnodau 23-28 eto i weld sut mae Iesu newydd fod yn dysgu am y Saboth) Pam aeth Iesu i’r synagog i iacháu? A oedd hi’n opsiwn gan Iesu i adael i’r dyn ddioddef?

Mae Iesu’n defnyddio’r iacháu fel cyfle arall i wneud daioni. Mae’r un fyddai’n  disgrifio ei hun fel yr Atgyfodiad a’r Bywyd yn cyffwrdd â llaw farw’r dyn ac yn ei wneud yn iach unwaith eto.
Oni ddylai hyn fod wedi plesio’r Phariseaid? Sut mae agwedd Iesu at y dyn yn wahanol i agwedd y Phariseaid? Pwy oedd yn dangos trugaredd a chariad tuag ato?

Pa emosiwn mae Iesu’n teimlo yn adnod 5?  Oedd hi’n iawn i Iesu fod yn ddig fel hyn? Pryd mae hi’n iawn i ni deimlo’n ddig?
Edrychwch ar adn 6. Hyd yn hyn doedd y Phariseaid a dilynwyr Herod ddim yn ffrindiau ond o hyn ymlaen mae’n nhw’n trefnu’n fwriadol, 

“sut basen nhw’n gallu lladd Iesu “(adn 6)

Beth sydd wedi gwneud y Phariseaid mor grac gyda Iesu? Ai am ei fod wedi iacháu dyn neu am ei fod dweud wrthyn nhw fod eu hagwedd yn anghywir mae’n nhw mor grac?

· Ydy’n hagwedd ni at bobl bob amser yn gywir? 

Gweddi: Diolch dy fod yn dangos trugaredd tuag aton ni ac yn gwybod beth yw ein hangen. Helpa ni wybod pryd mae’n iawn i ni fod yn ddig a theimlo tros eraill. Trugarha wrthon ni Arglwydd graslon.  Amen.

